
Қазақстан Республикасы
Парламенті Сенатының

депутаттарына 
(тізім бойынша)

2021 жылғы 11 қарашадағы № 16-13-38Д/С

Құрметті депутаттар!

Сіздердің екінші деңгейдегі банктердің жеке тұлғалардың проблемалық 
берешегімен және атқарушылық іс жүргізу шеңберінде кепілдік қамтамасыз 
етумен жұмысының, сондай-ақ жеке сот орындаушыларының (бұдан әрі – ЖСО) 
қызметін мемлекеттік бақылаудың кейбір мәселелері туралы сауалыңызды қарап, 
мынаны хабарлаймын.

1. Қарыз алушы шарттың талаптарын орындамаған кезде оған өзінің 
қаржылық жағдайын жақсартқанға дейін банктік қарыз бойынша қолайлы 
кейінге қалдыруды ұсыну мүмкіндігін қарауға қатысты

2009 – 2021 жылдар аралығында ипотекалық қарыз алушылардың борыш 
жүктемесін шектеуге бағытталған шаралар заңнамалық деңгейде қабылданды.

«Банктер және банк қызметі туралы» Қазақстан Республикасының Заңымен 
ипотекалық қарыздар бойынша міндеттеменің мерзімін өткізіліп алудың 
180 күнінен кейін банктер есептеген сыйақы мен тұрақсыздық айыбын төлеуді 
талап етуге тыйым салынды, валютада табысы жоқ қарыз алушыға шетел 
валютасымен ипотекалық қарыздар беру шектелді. Қарыздарды өтеу мерзімін 
өткізіп алғаны үшін тұрақсыздық айыбы мен өсімпұлдың шекті шамасы заң 
жүзінде белгіленді, банктер кредиттер бойынша алатын комиссиялар мен өзге де 
төлемдердің түпкілікті тізбесі бекітілді.

Табыс деңгейі төмен қарыз алушылардың құқықтарын қорғау үшін: 
банктік шоттардағы қалдықтың 50 %-ынын астам мөлшеріндегі ақшадан өндіріп 
алуға; жәрдемақыларды, әлеуметтік және тұрғын үй төлемдерін, білім беру 
салымдарын алып қоюға қосымша тыйым салулар енгізілді.

Азаматтардың проблемалық берешегін қайта құрылымдау үшін нормативтік 
деңгейде проблемалық қарыз алушыларды оңалту тетігі енгізілді. Бүгінгі күні 
1,9 млн азаматтың кредиттері бойынша «оңалтылды» мәртебесі берілді.

Қиын өмірлік жағдайға тап болған азаматтарға төлем жасау қабілетін 
қалпына келтіру және қарыздар бойынша өз міндеттемелерін орындауын 
жалғастыру мүмкіндігін беру мақсатында ағымдағы жылғы 24 мамырда 
заңнамалық түзетулер енгізіліп, 2021 жылғы 1 қазаннан бастап банктер және 
микроқаржы ұйымдары (бұдан әрі – МҚҰ) үшін азаматтардың кредиттер бойынша 
проблемалық берешегін реттеудің бірыңғай және міндетті тәртібі енгізілді.

Енді банктер және МҚҰ қарыз бойынша мерзімін өткізіп алу орын алған 
сәттен бастап қарыз алушы-жеке тұлғаның өтініші негізінде қарыз алушының 
қаржылық жағдайына және әлеуметтік мәртебесіне жеке талдау жүргізу арқылы 
борышкердің проблемалық берешегімен жұмысты бастауға және қайта 
құрылымдау шараларын әзірлеуге міндетті.

Қарызды қайта құрылымдау үшін мерзімі өткен берешекті реттеудің 
мынадай түрлері заңнамалық тұрғыдан белгіленді:

1) сыйақы мөлшерлемесін азайту жағына қарай өзгерту;
2) қарыз валютасын ұлттық валютаға өзгерту;
3) негізгі борыш және (немесе) сыйақы бойынша төлеу мерзімін кейінге 

қалдыру;
4) берешекті өтеу әдісін немесе берешекті өтеудің кезектілігін, оның 

ішінде негізгі борышты басымдық тәртіппен өтей отырып, өзгерту;
5) қарыз мерзімін өзгерту;
6) мерзімі өткен негізгі борышты және (немесе) сыйақыны кешіру, 

қарызға қызмет көрсетуге байланысты тұрақсыздық айыбының (айыппұлдың, 
өсімпұлдың), комиссиялардың және өзге де төлемдердің күшін жою.

Банк немесе МҚҰ қарызды қайта құрылымдау талаптары бойынша 
өтінішті қараудан бас тартқан немесе келісімге қол жеткізбеген жағдайда, қарыз 
алушы  бір мезгілде кредиторды хабардар ете отырып, Қаржы нарығын реттеу 
және дамыту агенттігіне (бұдан әрі – Агенттік) өтініш беруге құқылы.

Ипотекалық қарыз алушыларды қорғау шарасы ретінде Агенттіктің қарыз 
алушының өтінішін қарау кезеңінде кредитордың халықтың әлеуметтік жағынан 
осал топтарына (бұдан әрі – ХӘОТ) жататын борышкерлердің кепілге салынған 
мүлкін өндіріп алу рәсімін бастауға құқығы жоқ.

2. Тиісті жылға арналған инфляция деңгейін ескере отырып, кепіл 
мүлкіне бағалау жүргізу туралы мәселені шешуге қатысты

Қазіргі уақытта банктер Агенттік бекіткен тәуекелдерді басқару және ішкі 
бақылау жүйесін қалыптастыру қағидаларына сәйкес кредиттер бойынша 
кепілдік қамтамасыз етуге бағалау жүргізеді. 

Қарыз беру кезінде тәуекел-менеджмент бойынша талаптарды орындау 
үшін банктер тәуелсіз бағалау компаниясы (бұдан әрі – ТБК) дайындаған бағалауды 
пайдалану есебінен қабылданатын кепілдік қамтамасыз ету құнының 
объективтілігін қамтамасыз етеді.

Бұл ретте қамтамасыз етуге қабылданатын мүліктің кепілдік құнын 
банктер халықаралық есептілік стандарттарының талаптарына сәйкес 
айқындайды. Стандарттарға сәйкес кепіл құнын есептеу үшін кепіл мүлкінің 
нарықтық құнының төмендеуі нәтижесінде ықтимал зияндар тәуекелін ескеретін 

дисконттау коэффициенттері қолданылады. Банктердің кепілдермен жұмысы 
тиісті заңнамалық актілермен реттеледі. 

Мемлекет басшысының тапсырмасы бойынша кепіл мүлкін бағалау кезінде 
бағалаушылардың біліктілігіне қойылатын талаптарды күшейту және халықтың 
бағалау институтына деген сенімін арттыру үшін Үкімет Агенттікпен және мүдделі 
мемлекеттік органдармен бірлесіп, төмендегілерге бағытталған заң жобасын әзірледі: 

- ТБК-нің бағалаушылар палаталарының кепілдер бойынша есептерін 
жинау арқылы тәуелсіз бағалаудың сапасына мемлекеттік бақылауды күшейту 
және оларды одан әрі цифрландыру үшін Қаржы министрлігінің Ішкі мемлекеттік 
аудит комитетіне жіберу;

- бағалау туралы жалған есептер дайындауға жол бермеу үшін жосықсыз 
бағалаушылардың тізілімін енгізу;

- бағалаушылардың әрбір 3 жыл сайын біліктілігін арттыру курстарынан 
өтуі бойынша оларға қойылатын талаптарды енгізу арқылы ТБК 
сарапшыларының құзыретін арттыру;

- реттеушілік талаптарды сақтамағаны үшін куәліктің қолданыс мерзімін 
3 жылға дейін тоқтата тұруды белгілеу және одан айыру мерзімін 3 жылдан 
5 жылға дейін ұлғайту есебінен ТБК-нің жауапкершілігін арттыру.

Заң жобасы Парламенттің Мәжілісінің қарауында.
Бұған қосымша, банк активтерінің сапасын жақсарту үшін Агенттік кепілдік 

қамтамасыз етуді бағалау рәсімдеріне, сондай-ақ ТБК жүргізген бағалаудың 
объективтілігін (барабарлығын) қамтамасыз ету үшін қажетті іс-шаралар тізбесіне 
қойылатын реттеушілік талаптарды қатаңдатуды пысықтауда.

3. Жалғыз тұрғын үйінен шығарылатын азаматтардың құқықтарын 
қорғау мәселесін пысықтауға қатысты (кепілге салынған тұрғын үйді 
пайдалану құқығында  сақтап қалу жалға берілетін тұрғын үй беру)

«Тұрғын үй қатынастары туралы» Қазақстан Республикасы Заңының (бұдан 
әрі – Тұрғын үй қатынастары туралы заң) 8-бабының 2-тармағына сәйкес 
азаматтарды олардың тұратын тұрғын үй-жайларынан тек осы Заңда белгiленген 
негiздемелер бойынша, сот тәртiбiмен ғана шығаруға болады.

«Атқарушылық iс жүргiзу және сот орындаушыларының мәртебесi 
туралы» Қазақстан Республикасы Заңының (бұдан әрі – Атқарушылық іс жүргізу 
туралы заң) 40-бабында атқарушылық іс-әрекеттер жасауды қиындататын немесе 
мүмкін етпейтін мән-жайлар болған кезде өндіріп алушы немесе борышкер не 
сот орындаушысы істі қараған сот алдына немесе орындалатын жердегі сот 
алдына орындау тәсілі мен тәртібін өзгерту туралы мәселе қоюға құқылы.

Осыған байланысты, егер үйден шығарылатындарда және оның отбасы 
мүшелерінде өзге тұрғын үй болмаған жағдайда, Атқарушылық іс жүргізу 
туралы заңның 40-бабында көрсетілген адамдар орындауды кейінге қалдыру 
туралы сотқа жүгінуге құқылы. Бұл жағдайда сот орындаушысы атқарушылық 
іс жүргізуді тоқтата тұрады. 

Заңда сот орындаушысын жылыту маусымы кезеңінде ХӘОТ-қа жататын 
азаматтарды Қазақстан Республикасының аумағындағы жалғыз баспанасынан 
шығару туралы атқарушылық іс жүргізуді тоқтата тұруға міндеттейтін норма да 
көзделген. 

Өз кезегінде, Тұрғын үй қатынастары туралы заңның 29 және 
67-баптарында азаматтарға жалға берілетін тұрғын үй немесе басқа тұрғын үй 
беру негіздерінің тізбесі көзделген.

2020 жылғы қаңтардан бастап Ипотекалық қарыздарды қайта 
қаржыландыру бағдарламасының шеңберінде ХӘОТ санатындағы қарыз 
алушыларға қосымша қолдау көрсету шаралары, оның ішінде қаржыландыру 
не жалдау арқылы банк теңгеріміне қабылданған қарыз алушының жалғыз 
тұрғын үйін меншікке қайтару түріндегі шаралар жүзеге асырылуда. 

Осы бағытты іске асыруға Ұлттық Банк 44,6 млрд теңге бөлді. Қазіргі 
таңда банктердің теңгерімінен 138 азаматқа 1,1 млрд теңге сомасындағы тұрғын 
үй қайтарылды. 2021 жылғы 31 желтоқсанға дейін банктер Бағдарламаның 
талаптарына сәйкес келетін қарыз алушыларға қосымша көмек көрсету 
шараларын беру жұмысын аяқтайды. 

Бұған қосымша 2021 жылғы 24 қыркүйекте Агенттік, Алматы қаласының 
әкімдігі, банктер және қоғамдық бірлестіктер 12 ай мерзімге ХӘОТ санатына 
жататын борышкерлерді ипотека бойынша жалғыз тұрғын үйінен көшіруді тоқтата 
тұру жөніндегі өзара түсіністік және ынтымақтастық туралы меморандумға қол 
қойды. 

4, 5. Тиісті құқықтық актілерге банктердің қарыз алушылардың кепіл 
мүлкін сату бойынша сауда-саттыққа қатысуын болдырмайтын норманы 
енгізуге және банктік қарыз шартында көзделмеген қарыз алушының 
мүлкін екінші деңгейдегі банктердің өндіріп алуына тыйым салуды 
белгілеуге қатысты

Мемлекет басшысының 2021 жылғы 22 қыркүйекте Маңғыстау облысын 
әлеуметтік-экономикалық дамыту жөніндегі кеңесте берген тапсырмасы 
бойынша ипотекалық қарыз алушылардың құқықтарын қорғауды күшейту үшін 
Үкімет Ұлттық Банкпен және Агенттікпен бірлесе отырып, атқарушылық 
іс жүргізу, ЖСО-ның жұмысы, екінші деңгейдегі банктердің бағалау қызметі мен 
кепілдік саясатын реттеу шеңберінде қатынастарды жетілдіру жөніндегі 
заңнамалық түзетулер топтамасын әзірледі.

Түзетулер Парламент Мәжілісінде қаралып жатқан бюджет заңнамасын 
жетілдіру мәселелері жөніндегі заң жобасына енгізілді.

Атқарушылық іс жүргізу рәсімдері шеңберінде кепілге салынған мүлікке 
өндіріп алу қолданылған кезде азаматтардың құқықтарын қорғауды күшейту 
мақсатында заң жобасында мыналар көзделеді: 

- кредиторлар тарапынан жосықсыз әрекеттер мен қызметтерін асыра 
пайдалануларына жол бермеу үшін кредитордың, оның жұмыскерлерінің және 
үлестес тұлғалардың жылжымайтын мүлікті өткізу бойынша сауда-саттыққа 
қатысуына тыйым салу және онда екіден кем қатысушы болған жағдайда, 
сауда-саттық өтпеді деп тану;

- азаматтардың тұрғын үйіне өндіріп алуды қолдануды шектеу үшін жеке 
тұлғаның тұрғын үймен қамтамасыз етілген ипотекалық қарыздары бойынша 
орындалмаған міндеттеме сомасының және кепілге салынған мүлік құнына 
мерзімді өткізіп алу кезеңінің елеусіздігі мен мөлшерлес болмауының жоғары 

шегін енгізу (орындалмаған міндеттеме сомасы 10 %-дан 15 %-ға дейін және 
мерзімді өткізіп алу кезеңі 3 айдан 6 айға дейін); 

- борыш жүктемесін азайту үшін борышкердің кепілге салынған мүлікті 
соттан тыс, сол сияқты сот арқылы өткізу кезінде 3 ай мерзімде өз бетінше өткізу 
міндеттілігі белгіленеді;

- тұрғын үйді төмендетілген құнмен өткізуге жол бермеу және ипотекалық 
қарыздар бойынша орындалмаған міндеттемелерді өтеу үшін кепілге салынған 
мүлікті өткізуден алынған ақшаның жеткіліктілігін қамтамасыз ету үшін кепіл 
мүлікті сауда-саттықта сату бағасының төменгі шегін бастапқы құнының 
50 %-ын 75 %-ына дейін арттыру. 

Сонымен бірге заң жобасында кепіл сатылғаннан кейін бланкілік берешекті 
есептен шығару негіздері кеңейтілді. Түзетулерді ескере отырып, ипотекалық 
тұрғын үй қарызы шарты бойынша кепілге салынған жылжымайтын мүлік сот 
тәртібімен сатылған жағдайда, борышкер-жеке тұлғада өндіріп алуды қолданылуы 
мүмкін өзге мүлік немесе ең төменгі жалақының 2 еселенген мөлшерінен асатын 
табысы болмаған кезде қалған берешек есептен шығарылатын болады.

6. ЖСО қызметін мемлекеттік бақылау, лауазымдық өкілеттіктерін 
тиісінше орындамағаны үшін олардың жауапкершілігін күшейту, олардың 
кәсіби деңгейін арттыру бойынша заңнамалық шаралар қабылдауға қатысты 

«Қазақстан Республикасының кейбір заңнамалық актілеріне атқарушылық 
іс жүргізуді және қылмыстық заңнаманы жетілдіру мәселелері бойынша 
өзгерістер мен толықтырулар енгізу туралы» Қазақстан Республикасының 
Заңымен (2020 жылғы маусым) лицензияның қолданылуын тоқтата тұру және 
тоқтату, одан айыру негіздерін кеңейту жолымен ЖСО-ның жауапкершілігі 
күшейтілді. Сондай-ақ бірыңғай электрондық сауда алаңы операторының 
қызметіне бақылауды жүзеге асыру бойынша ЖСО-ға мерзімді лицензиядан 
кейінгі тексеруді жүзеге асыру бөлігінде уәкілетті орган мен оның аумақтық 
бөлімшелерінің бақылауы күшейтілді.

Бұдан басқа, ЖСО өңірлік палаталарының жеке және заңды тұлғалардың 
өтініштерін қарау, уәкілетті органға ЖСО лицензиясының қолданысын тоқтата 
тұру және тоқтату туралы ұсыныстар енгізу, ЖСО-ның тәртіптік 
жауапкершілігін қарау бөлігіндегі өкілеттіктері кеңейтілді.

Бұл ретте, ЖСО-ның кәсіби деңгейін арттыру мәселесі атқарушылық 
іс жүргізуді жетілдіру мәселелері бойынша әрі қарайғы заң шығару қызметі 
шеңберінде қаралатын болады.

А. Мамин

Ә. Машрапова
Тел.:74-53-27, 87015315971

